Damhegion Iesu: Stori’r Chwyn 2
(Dameg yr Efrau)

Darllen: Mathew 13: 24-30, 36-43
Stori'r chwyn

Dwedodd Iesu stori arall wrthyn nhw: "Mae teyrnasiad yr Un nefol fel dyn yn hau had da yn ei gae. Tra oedd pawb yn cysgu, dyma rywun oedd yn ei gasáu yn hau chwyn yng nghanol yr ŷd. Pan ddechreuodd yr ŷd egino a thyfu, daeth y chwyn i'r golwg hefyd.
"Daeth gweision y ffermwr ato a dweud, 'Feistr, onid yr had gorau gafodd ei hau yn dy gae di? O ble mae'r holl chwyn yma wedi dod?
"'Rhywun sy’n fy nghasáu i sy’n gyfrifol am hyn' meddai. 
"'Felly, wyt ti am i ni fynd i godi'r chwyn?' meddai ei weision.
 "'Na,' meddai’r dyn, 'rhag ofn i chi godi peth o'r ŷd wrth dynnu'r chwyn.  Gadewch i'r ŷd a’r chwyn dyfu hefo’i gilydd. Wedyn pan ddaw’r cynhaeaf bydda i'n dweud wrth y rhai fydd yn casglu’r cynhaeaf: Casglwch y chwyn gyntaf, a'u rhwymo'n fwndeli i'w llosgi; wedyn cewch gasglu'r ŷd a'i roi yn fy ysgubor.'"

Esbonio stori'r chwyn

Gadawodd Iesu y dyrfa a mynd i mewn i'r tŷ. Aeth ei ddisgyblion i mewn ato a gofyn iddo, "Wnei di esbonio'r stori am y chwyn i ni?"
Atebodd Iesu, "Fi, Mab y Dyn, ydy'r un sy’n hau yr had da. Y byd ydy'r cae, ac mae'r hadau da yn cynrychioli'r bobl sy'n perthyn i'r deyrnas. Y bobl sy'n perthyn i'r un drwg ydy'r chwyn, a'r gelyn sy'n eu hau nhw ydy'r diafol. Diwedd y byd ydy'r cynhaeaf, a'r angylion ydy'r rhai fydd yn casglu’r cynhaeaf.
"Dyma fydd yn digwydd pan ddaw diwedd y byd – fel y chwyn sy'n cael eu casglu i’w llosgi, bydd Mab y Dyn yn anfon yr angylion allan, a byddan nhw’n chwynnu o blith y bobl sy’n perthyn i’w deyrnas bawb sy'n gwneud i bobl bechu, a phawb sy'n gwneud drwg. Bydd yr angylion yn eu taflu nhw i'r ffwrnais, lle bydd pobl yn wylo’n chwerw ac mewn artaith. Wedyn bydd y bobl wnaeth beth sy’n iawn yn disgleirio fel yr haul pan ddaw eu Tad nefol i deyrnasu. Gwrandwch yn ofalus os dych chi’n awyddus i ddysgu.
Cofiwn mai dyma’r ail ddameg yn y gyfres ac mae Iesu Grist yn rhagfynegi cwrs y deyrnas. Gwelwn yn glir bod y diafol yn brysur. Nid hau drain ac ysgall wnaeth Satan. Petai o wedi gwneud hynny, byddai’n hawdd gweld beth wnaeth e, a fyddai hi ddim yn anodd gwahaniaethu rhwng y gau a’r gwir. Ond math arbennig o chwyn a heuodd Satan, sef efrau (enwau eraill arno: efrau coliog / drewg / ller / pabi’r gwenith / graban) – mae’n debyg iawn i wenith ac ni ellir ei adnabod nes daw amser y cynhaeaf.
Mae yma rybudd i ni fod yn ofalus. Nid yw pethau bob amser fel mae nhw’n ymddangos.
Pan welodd y gweision beth oedd y gelyn wedi ei wneud roeddent yn awyddus i ddiwreiddio’r efrau ar unwaith, ond gwrthododd y Meistr.

"'Na,' meddai’r dyn, 'rhag ofn i chi godi peth o'r ŷd wrth dynnu'r chwyn.  Gadewch i'r ŷd a’r chwyn dyfu hefo’i gilydd.

Dim ond adeg y cynhaeaf, pan fydd y cnwd wedi aeddfedu y gellir eu gwahanu yn ddiogel – oherwydd dim ond ar adeg y cynhaeaf y gwelir fod dim grawn yn nhywysennau’r efrau.
Nes daw’r cynhaeaf mae’r efrau yn gallu edrych yn addawol. Maen nhw’n tyfu ochr yn ochr â’r gwenith – yn wyrdd, yn iach ac yn ffynnu. Maen nhw’n addo cynnyrch ardderchog.  Ond nid aur yw popeth melyn!  Siom fawr fydd pan ddaw’r cynhaeaf; siom i’r gweision a lafuriodd mor galed a chydwybodol yn y caeau.

Bydd dadrithiad mawr.  Bydd yn amlwg bryd hynny mai praidd bychan yn wir yw praidd yr Arglwydd.
Ond mae’r fynedfa sy’n arwain i fywyd yn gul, a’r llwybr yn galed. Does ond ychydig o bobl yn dod o hyd iddi. (Math.7:14)
Mae’r ddameg yn dangos yn glir sut mae Satan yn gweithio. Ei fwriad yw distrywio tystiolaeth ddilys a chywir drwy gynhyrchu ffug-Gristnogaeth yn y tir. Mae’r Gristnogaeth ffug yma’n debyg i wir Gristnogaeth, ond nid y peth go iawn ydy e. Wrth greu ‘counterfeits’ mae’r gelyn yn gweithio o’r tu mewn – mae’n hau yr efrau yng nghanol y gwenith. Mae gan Satan efelychiad o’r efengyl – imitation gospel.

Mae Paul yn ei lythyr at y Galatiaid (1:7-9) yn rhybuddio yn erbyn efengyl arall. 
Ond does yna ddim newyddion da arall yn bod! Rhyw bobl sy’n eich drysu chi drwy ystumio’r newyddion da am y Meseia a’i wneud yn rhywbeth arall. Melltith Duw ar bwy bynnag sy’n cyhoeddi neges wahanol i'r un wnaethon ni ei rhannu gyda chi! Petaen ni’n hunain yn gwneud y fath beth, neu hyd yn oed angel o’r nefoedd, melltith Duw arno!  Dw i wedi dweud o’r blaen a dw i’n dweud yr un peth eto: Os oes rhywun yn cyhoeddi neges wahanol i'r un wnaethoch chi ei chredu, melltith Duw arno!

Mae ganddo rybuddion clir yn erbyn y ffug athrawon,

Mae rhywun yn dod atoch chi ac yn pregethu am Iesu gwahanol i'r un roedden ni’n ei bregethu. Dych chi’n derbyn ysbryd sy’n wahanol, neu ‘newyddion da’ gwahanol, a dych chi’n goddef y cwbl yn ddigyffro! Ond dw i ddim yn meddwl mod i'n israddol o gwbl i'r ‘ffansi-apostolion’ yna. (2 Cor.11:3-5)
Na, ffug-apostolion ydyn nhw! Twyllwyr yn cymryd arnyn nhw eu bod nhw’n cynrychioli y Meseia! A dim syndod, achos mae Satan ei hun yn cymryd arno ei fod yn angel y goleuni!
Mae hyn yn digwydd oddi mewn i’r eglwys. Mae Satan yn twyllo drwy ddynwared. Mae’n ymddangos fel ‘angel goleuni’, yn ddeniadol a hudolus. Y mae gan Satan eglwys ffug. Pobl yn proffesu dilyn Crist, ac yn derbyn llawer o’i ddysgeidiaeth, ond y mae’r gau ymysg y gwir.  Y mae Satan yn cynrychioli gau-Gristiau, gelynion y Meseia. Bydd yn cyflawni gwyrthiau, bydd yn honni mai fe yw y Meseia wedi dod yn ôl i’r ddaear, a chaiff llawer eu twyllo ganddo.

Ond, bydd gwahanu yn digwydd pan ddaw’r cynhaeaf. 

